
	1. ՀՀ տարածքային կառավարման և ենթակառուցվածքների նախարարություն
	21.04․2023թ.

	
	N ԳՍ/25․2/11661-2023

	    Տեղեկացնում ենք, որ ՀՀ տարածքային կառավարման և ենթակառուցվածքների նախարարությունը «Հայաստանի Հանրապետության հարկային օրենսգրքում փոփոխություն կատարելու մասին» Հայաստանի Հանրապետության օրենքի նախագծի վերաբերյալ առաջարկություններ չունի: 
	Ընդունվել է
 

	2. ՀՀ պետական եկամուտների կոմիտե
	28.04.2023թ․

	
	N 01/3-1/24625-2023

	«Հայաստանի Հանրապետության հարկային օրենսգրքում փոփոխություն կատարելու մասին» Հայաստանի Հանրապետության օրենքի նախագծի վերաբերյալ, որով նախատեսվում է 2024-2025թթ. ընթացքում շարունակել կիրառել ԵԱՏՄ ԱՏԳ ԱԱ 8702 40 000, 8703 80 000 և 8711 60 ծածկագրերին դասվող էլեկտրական շարժիչով տրանսպորտային միջոցների ներմուծման և օտարման մասով ԱԱՀ-ից ազատման արտոնություն, հայտնում ենք, որ սկզբունքային առարկություններ և առաջարկություններ չկան։
Միաժամանակ, հայտնում ենք, որ օրենսգրքի 64-րդ հոդվածի 2-րդ մասի 57-րդ կետը լրացվել է «Հայաստանի Հանրապետության հարկային օրենսգրքում լրացում կատարելու մասին» ՀՀ օրենքով (10.12.2021թ. ՀՕ-370-Ն) և այդ օրենքի 2-րդ հոդվածին համապատասխան այն գործում է մինչև 2024 թվականի հունվարի 1-ը: Հետևաբար` նախագծով առաջարկվող տարբերակը` օրենսգրքի 64-րդ հոդվածի 2-րդ մասի 57-րդ վերաշարադրելը, իրավական տեսանկյունից խնդրահարույց է: 
	Ընդունվել է
 


	3․ ՀՀ շրջակա միջավայրի նախարարություն
	28․04․2023

	
	N 1/ԿԽ/7368

	Ի պատասխան Ձեր 2023 թվականի ապրիլի 14-ի N01/5734 գրության՝ առաջարկում եմ «Հայաստանի Հանրապետության հարկային օրենսգրքում փոփոխություն կատարելու մասին» օրենքի նախագծի 1-ին հոդվածը շարադրել հետևյալ խմբագրությամբ.
«Հոդված 1. Հայաստանի Հանրապետության 2016 թվականի հոկտեմբերի 4-ի հարկային օրենսգրքի 64-րդ հոդվածի 2-րդ մասը լրացնել 58-րդ կետով հետևյալ բովանդակությամբ.
[bookmark: _Hlk130464436]«58) 2024 թվականի հունվարի 1-ից մինչև 2026 թվականի հունվարի 1-ը ԵԱՏՄ ԱՏԳ ԱԱ 8702 40 000, 8703 80 000, 8704 60 000 0 և 8711 60 ծածկագրերին  դասվող էլեկտրական շարժիչով տրանսպորտային միջոցների ներմուծումը կամ օտարումը։»։
	Ընդունվել է


	4․ ՀՀ ֆինանսների նախարարություն
	22.05․2023

	
	N 01/2-3/9269-2023

	Ձեր թիվ 01/5734-2023 գրությամբ ներկայացված՝ «Հայաստանի Հանրապետության հարկային օրենսգրքում փոփոխություն կատարելու մասին» ՀՀ օրենքի նախագծի վերաբերյալ հայտնում ենք հետևյալը:
Նախագծով առաջարկվում է երկու տարով (մինչև 2026 թվականի հունվարի 1-ը) երկարաձգել ՀՀ հարկային օրենսգրքի (այսուհետ՝ Օրենսգիրք) 64-րդ հոդվածի 2-րդ մասի 57-րդ կետով սահմանված՝ ԱՏԳ ԱԱ 8702 40 000, 8703 80 000 և 8711 60 ծածկագրերին դասվող էլեկտրական շարժիչով աշխատող տրանսպորտային միջոցների ներմուծումը և (կամ) օտարումն ԱԱՀ-ից ազատելու արտոնության կիրառությունը:
Նախագծի ընդունման հիմնավորման համաձայն՝ առաջարկությունը հիմնավորվում է այն հանգամանքով, որ գործող արտոնության արդյունքում հանրապետությունում ստեղծվել է առավել բարենպաստ միջավայր էլեկտրական շարժիչով աշխատող տրանսպորտային միջոցների ներկրումը խթանելու համար։ Այս առումով, ներկայացված են որոշ թվային ցուցանիշներ խնդրո առարկա տրանսպորտային միջոցների ներմուծման ծավալների աճի վերաբերյալ: Նշվում է նաև, որ նկատվում է քաղաքներում ածխաթթու գազի արտանետումների զգալի կրճատում և քաղաքային աղտոտվածության մակարդակի նվազում։
Արդյունքում, նախագծի ընդունման հիմնավորման մեջ նշվում է, որ առկա դրական արդյունքներն ամրապնդելու և էլեկտրական տրանսպորտային միջոցների օգտագործման հետագա զարգացումն ապահովելու նպատակով անհրաժեշտություն է առաջացել Օրենսգրքի կիրառության ժամկետը երկարաձգել ևս երկու տարով:
Վերոգրյալի կապակցությամբ հայտնում ենք հետևյալը:
1. Նախ, հայտնում ենք, որ ԱՏԳ ԱԱ 8702 40 000, 8703 80 000 և 8711 60 ծածկագրերին դասվող տրանսպորտային միջոցների ներմուծումը և (կամ) օտարումն ԱԱՀ-ից ազատելու արտոնությունը 2019 թվականին սահմանելու, ինչպես նաև հետագայում արտոնության գործողության ժամկետը երկարաձգելու օրենսդրական նախաձեռնությունները նախկինում շրջանառվում էին ՀՀ շրջակա միջավայրի նախարարության կողմից: Այդ նախաձեռնությունները նույնպես հիմնավորվում էին էլեկտրական շարժիչով աշխատող տրանսպորտային միջոցների ձեռք բերումն ու կիրառությունը խթանելու, մթնոլորտային օդի աղտոտվածությունը նվազեցնելու նպատակադրումներով:
Այս առումով, հայտնում ենք, որ ՀՀ ֆինանսների նախարարության կողմից նախկինում ներկայացվել են բազմաթիվ նկատառումներ և խնդիրներ, որոնք արդիական են նաև ներկայացված նախագծի պարագայում:
Մասնավորապես, պարզ չէ, թե ինչու է խնդրո առարկա փոխադրամիջոցների օգտագործման ծավալների ավելացումը պայմանավորվում հարկային արտոնությունների տրամադրմամբ: Այդ մոտեցմամբ հարկային արտոնությունների տրամադրումը կարող է հավասարապես դիտարկվել որպես բոլոր ոլորտների համար նպաստավոր միջավայրի ձևավորման ուղղություն, իսկ հարկային արտոնությունների բացակայությունը՝ որպես այս կամ այն ոլորտի զարգացմանը խոչընդոտող գործոն: Ակնհայտ է, սակայն, որ այս թեզը բավարար մասնագիտական հիմնավորում չունի, քանի որ միաժամանակ և բոլոր ուղղություններով հարկային արտոնություններ չեն կարող տրամադրվել:
Ընդ որում, պարզ չէ, թե հարկային արտոնությունը չկիրառելու պարագայում արդյո՞ք նման փոխադրամիջոցներ չեն ներմուծվի կամ կներմուծվեն ներկայումս ներմուծվող քանակներից էականորեն քիչ քանակով: Այս առումով, հայտնում ենք, որ նախագծի ընդունման հիմնավորմամբ նման ուսումնասիրություններ և վերլուծություններ չեն ներկայացվել: Մինչդեռ, կարծում ենք, որ ԱԱՀ-ից ազատման խնդրո առարկա արտոնության կիրառությունը երկարաձգելու նպատակահարմարությունը որոշելու համար նշյալ վերլուծությունների արդյունքները որոշիչ նշանակություն կարող են ունենալ: Օրինակ՝ անհրաժեշտ է ուսումնասիրել և վերլուծել, թե գնային ինչ միջակայքերում ներառված փոխադրամիջոցներ են ներմուծվում, ներմուծված փոխադրամիջոցներից որքանն են արտահանվում և այլն:
1. Նոր հարկային արտոնությունների տրամադրումը կամ գործող հարկային արտոնությունների շրջանակի ընդլայնումը հակադրվում է ներկա փուլում ՀՀ կառավարության կողմից իրականացվող՝ հայտարարված հարկային քաղաքականությանը: Մասնավորապես, ՀՀ կառավարության 2021 թվականի օգոստոսի 18-ի թիվ 1363-Ա որոշմամբ հավանության արժանացած՝ ՀՀ կառավարության ծրագրի 6.8-րդ բաժնի չորրորդ պարբերության 3-րդ կետի համաձայն՝ հանրային ռեսուրսների կառավարման արդյունավետությունն ու հասցեականությունը բարձրացնելու և այդ ռեսուրսները հանրօգուտ ու համապետական նշանակություն ունեցող ծրագրերի վրա ծախսելու, ինչպես նաև հարկաբյուջետային կայունությունն ապահովելու նպատակով քայլեր են իրականացվելու հարկային եկամուտների ընդլայնման ուղղությամբ:
Այլ կերպ ասած՝ ներկա փուլում խնդիր է դրված ոչ միայն ձեռնպահ մնալ նոր հարկային արտոնությունների տրամադրումից, այլ նաև կիրառությունից հանել բոլոր այն հարկային արտոնությունները, որոնց կիրառությունը չի հիմնավորվում ծախսեր/օգուտներ հարաբերակցության տեսանկյունից։
Հարկ է նկատել նաև, որ համաձայն ՀՀ կառավարության ծրագրի 6.8-րդ բաժնի չորրորդ պարբերության` Կառավարությունը նպատակ ունի ապահովել հարկեր/ՀՆԱ ցուցանիշի բարելավում առնվազն 2.6 տոկոսային կետով՝ 2026 թվականին հարկեր/ՀՆԱ ցուցանիշը հասցնելով առնվազն 25 տոկոսի:
1. ԱԱՀ-ի գծով արտոնությունների կիրառության միջազգային լավագույն փորձի ուսումնասիրությամբ հաստատվում է այն թեզը, որ ԱԱՀ-ից ազատման հարկային արտոնությունները հիմնականում տրամադրվում են կենսական և առաջին անհրաժեշտության ապրանքների ու ծառայությունների գծով, որպեսզի վերջիններս որոշ չափով ավելի հասանելի լինեն հասարակության սոցիալապես խոցելի խմբերին: Էլեկտրականությամբ սնուցվող շարժիչով աշխատող տրանսպորտային միջոցները, սակայն, չեն կարող բնութագրվել նշյալ ապրանքների հատկանիշներով հենց միայն այն պատճառով, որ դրանք, այլ հավասար պայմաններում, ավելի թանկ են, քան ավանդական շարժիչներով աշխատող նույնանման ավտոմոբիլները, ինչը նաև նշանակում է, որ էլեկտրականությամբ սնուցվող շարժիչով աշխատող տրանսպորտային միջոցները շահագործվում են ավելի մեծ ֆինանսական հնարավորություններ ունեցող սուբյեկտների կողմից, որոնց համար ԱԱՀ-ից ազատման արտոնությունների տրամադրումը որևէ տնտեսագիտական հիմնավորում ունենալ չի կարող:
1. ԱԱՀ-ից ազատման արտոնությունները՝ որպես սպառման հարկից ազատման արտոնություններ, հիմնականում պետք է նախատեսված լինեն հասարակության սոցիալապես անապահով խմբերի սպառումը մատչելի դարձնելու համար: Գործնականում, սակայն, ԱԱՀ-ից ազատման արտոնություններից օգտվում են ինչպես հասարակության սոցիալապես անապահով խմբերը, այնպես էլ բարձր եկամուտներ ունեցող խմբերը և վերջիններս՝ թերևս անհամեմատ ավելի մեծ չափով, քանի որ նրանք ավելի շատ են սպառում ԱԱՀ-ից ազատված ապրանքներ և ծառայություններ: Այս առումով, ԱԱՀ-ից ազատման արտոնությունները կորցնում են իրենց հասցեականությունը և իրենց հիմնական նպատակին չեն ծառայում:
Այս պարագայում նույնպես, այլ հավասար պայմաններում, ենթադրվում է, որ էլեկտրականությամբ սնուցվող շարժիչով աշխատող տրանսպորտային միջոցներ ձեռք են բերում համեմատաբար բարձր եկամուտներ ունեցող քաղաքացիները, ինչը նշանակում է, որ առաջարկությունների ընդունման դեպքում արտոնության հիմնական շահառու կլինեն նշյալ անձինք: Մինչդեռ սոցիալական պետության հիմնական գործառույթներից մեկը՝ վերաբաշխման գործառույթը, ենթադրում է հասարակության բարձր եկամուտներ ունեցող խմբերի լիարժեք հարկում և սոցիալապես անապահով խմբերին աջակցության տրամադրում:
1. Առաջարկվող հարկային արտոնությունների սահմանումը արդարացված չէ հարկման հավասարության և արդարության սկզբունքների տեսանկյունից: Մասնավորապես, անհասկանալի է, թե ինչու էլեկտրականությամբ սնուցվող շարժիչով աշխատող տրանսպորտային միջոցների ներմուծումը և օտարումը պետք է ազատվի ԱԱՀ-ից, իսկ սոցիալական այնպիսի ապրանքների օտարումը, ինչպիսիք են հացը կամ դեղը, շարունակվի հարկվել ընդհանուր սահմանված կանոնների ներքո:
1. ՀՀ ֆինանսների նախարարության կողմից բազմիցս նշվել է, որ որևէ նոր հարկային արտոնությունների սահմանման արդյունքում մշտապես ձևավորվում են նմանօրինակ արտոնություններից օգտվելու պահանջներ և սպասումներ: Մասնավորապես, նշվել է, որ արտոնություններ տրամադրելու դեպքում օբյեկտիվ պահանջ կներկայացվի, որպեսզի նույն արտոնությունները երկարաձգվեն կամ տրամադրվեն, օրինակ, այլ փոխադրամիջոցների ներմուծման և օտարման համար ու այսպես շարունակ: Ներկայացված առաջարկություններն ապացուցում են մեր նշյալ դիտարկումը, քանի որ 2019 թվականին էլեկտրականությամբ սնուցվող շարժիչով աշխատող թեթև մարդատար ավտոմոբիլների ներմուծումը և օտարումը ժամանակավորապես ԱԱՀ-ից ազատելու պարագայում այժմ արդեն երկրորդ անգամ է ներկայացվում արտոնության ժամկետը 2 տարով երկարաձգելու առաջարկություն:
1. Հարկ ենք համարում նշել, որ մթնոլորտային օդի աղտոտվածության նվազեցման խնդիր կարող է լուծել ոչ միայն էլեկտրականությամբ սնուցվող շարժիչով աշխատող տրանսպորտային միջոցների կողմից արտանետված վնասակար նյութերի պակասեցման միջոցառումների իրականացումը, այլ նաև, օրինակ, վերականգնվող ռեսուրսներից էլեկտրական էներգիայի արտադրության կայանների կառուցման համար անհրաժեշտ սարքերի և սարքավորումների ներմուծման խթանումը, կամ էներգախնայողությանն ուղղված նյութերի և պարագաների օգտագործումը խթանելու միջոցառումների իրականացումը: Հետևաբար, հարց է ծագում, թե մթնոլորտային օդի աղտոտվածության նվազեցման խնդիրը քննարկելիս ինչու է կարևորվում հատկապես էլեկտրականությամբ սնուցվող շարժիչով աշխատող տրանսպորտային միջոցների ներմուծման և օտարման խրախուսումը: Մյուս կողմից, եթե մթնոլորտային օդի աղտոտվածության նվազեցմանն ուղղված բոլոր ապրանքների ներմուծումն ու օտարումն ազատվի ԱԱՀ-ից, ապա պետք է հաշվի առնել, որ ոչ պակաս կարևոր է նաև հարկային եկամուտների հավաքագրումը՝ հաշվի առնելով, որ այդ եկամուտները հանդիսանում են ՀՀ պետական բյուջեի եկամուտների հիմնական աղբյուրը, որոնց հաշվին իրականացվում են հանրային, պաշտպանության, սոցիալական, անվտանգության, բնապահպանական և այլ ոլորտներում նախատեսվող ծախսերը:
1. Հայտնում ենք նաև, որ յուրաքանչյուր նոր հարկային արտոնության տրամադրում ենթադրում է հարկային եկամուտների կորուստ, հետևաբար նաև՝ պաշտպանության, առողջապահության, գյուղատնտեսության, սոցիալական ապահովության, կրթության, բնապահպանության և այլ հանրօգուտ ոլորտներում չկատարված բյուջետային ծախսեր: Մյուս կողմից, եթե հաշվի առնենք նաև այն հանգամանքը, որ պետության ծախսային քաղաքականության շրջանակներում պետական աջակցության բյուջետային գործիքակազմն ավելի հասցեական ու, հետևաբար նաև՝ ավելի արդյունավետ է, ակնհայտ է դառնում, որ հարկային արտոնությունների տրամադրումը պետական աջակցության լավագույն միջոցը չէ, քանի որ հարկային արտոնությունը դրա իրական հասցեատերերի համար որոշակի կոնկրետ արդյունք չերաշխավորելով հանդերձ՝ հանգեցնում է հարկային ծախսերի առաջացման՝ պետությանը զրկելով աջակցության ավելի հասցեական ծրագրեր իրականացնելու հնարավորությունից:
1. Նոր հարկային արտոնությունների կամ խթանների տրամադրման առաջարկությունների ընդունումը նպատակահարմար չէ նաև ներքին ռեսուրսների հաշվին հարկաբյուջետային կայունություն ապահովելու նպատակադրման տեսանկյունից: Հետևաբար, ՀՀ պետական բյուջեի եկամուտների նվազեցմանը հանգեցնող ցանկացած առաջարկության ընդունում հարկաբյուջետային կայունության տեսանկյունից լուրջ ռիսկեր է պարունակում, որոնք չպետք է անտեսվեն: Այս առումով, հարկ է նկատել նաև, որ ԱԱՀ-ի գծով հարկային ծախսերը ԱԱՀ-ի գծով հարկային արտոնությունների առկայության արդյունքում պետական բյուջե չհավաքագրվող եկամուտները 2023 թվականի համար գնահատվել են շուրջ 410 միլիարդ դրամ:
1. Հարկ ենք համարում նշել, որ 2022 թվականի դեկտեմբերի 27-ի «Երևան համայնքում 2023 թվականի տեղական վճարների գծով արտոնություններ սահմանելու մասին» Երևան քաղաքի ավագանու թիվ 689-Ն որոշման 1-ին կետի 8-րդ ենթակետով սահմանվել է, որ որպես վառելիք բացառապես էլեկտրաէներգիա օգտագործող և բացառապես էլեկտրական շարժիչով աշխատող ավտոտրանսպորտային միջոցի (էլեկտրամոբիլ) սեփականատեր կամ այլ օրինական տիրապետող հանդիսացող և այն ղեկավարող անձանց համար 2023 թվականի համար սահմանված տեղական վճարի դրույքաչափերի նկատմամբ կիրառվում է արտոնություն` ազատելով հաշվարկված ավտոկայանատեղի տեղական վճարի վճարումից: Ընդ որում, հարկ է նշել, որ նույն արտոնությունը սահմանված է եղել 2019-2022 թվականներին:
1. Անհրաժեշտ է հաշվի առնել նաև այն, որ եթե խնդիր դրվի հարկային քաղաքականությամբ խրախուսել էլեկտրականությամբ սնուցվող շարժիչով աշխատող ավտոտրանսպորտային միջոցների շահագործումը, ապա հարկային քաղաքականության գործիքակազմը պետք է լինի այնպիսին, որ խրախուսումը հիմնված լինի տնտեսագիտորեն կամ որևէ այլ կերպ բացատրելի գործոնի վրա: Այս առումով, ուշադրություն ենք հրավիրում այն հանգամանքի վրա, որ էլեկտրականությամբ սնուցվող շարժիչով աշխատող ավտոտրանսպորտային միջոցների շահագործումը, այլ հավասար պայմաններում, մթնոլորտային օդն ավելի քիչ է աղտոտում, սակայն արժե կարևոր վերապահում կատարել այն իմաստով, որ էլեկտրականությամբ սնուցվող շարժիչով աշխատող ավտոտրանսպորտային միջոցների՝ շահագործումից հանվող մարտկոցները կարող են բնապահպանական տեսանկյունից լուրջ վտանգ ներկայացնել շրջակա միջավայրի վրա:
Վերոնշյալը հաշվի առնելով, գտնում ենք, որ առաջարկությունը անհրաժեշտ է դիտարկել էլեկտրական շարժիչով աշխատող տրանսպորտային միջոցների մարտկոցները շահագործումից դուրս գալու դեպքում այդ մարտկոցների՝ բնությանը հասցված վնասը գնահատելու, այդ վնասը չեզոքացնելու կամ կառավարելու միջոցառումների համար համապատասխան ֆինանսական գնահատականներ և աղբյուրներ ներկայացնելու տեսանկյունից:
1. Միաժամանակ, նախագծի ընդունման հիմնավորման մեջ նշված՝ խնդրո առարկա փոխադրամիջոցների ներմուծումից ԱԱՀ չի գանձվել և ՀՀ պետական բյուջե գումար չի մուտքագրվել, ուստի պետական եկամուտներում հնարավոր կորուստներ չեն նախատեսվում դիտարկման վերաբերյալ նախ՝ հայտնում ենք, որ նման եզրակացությունը չի արտացոլում իրականությունը, քանի որ հարկային արտոնությունները նշանակում են չհավաքագրված եկամուտներ (հարկային ծախսեր), իսկ արտոնությունների վերացումը նշանակում է եկամուտների ավելացում: Այս կապակցությամբ, անհրաժեշտ է նաև ներկայացնել նախագծի ազդեցության գնահատականը, որտեղ Կառավարության նախանշված առաջնահերթությունների համատեքստում՝
· կհստակեցվի ակնկալվող վերջնարդյունքը,
· կհիմնավորվի առաջարկվող միջոցառման նշանակալիությունը վերջնարդյունքի տեսակետից,
· «փողի դիմաց արժեք» սկզբունքի հաշվառմամբ կհիմնավորվի, որ կանխատեսվող ծախսերն ավելի հասցեական են և արդյունավետ, քան պետական բյուջեի պոտենցիալ հարկային եկամուտների հաշվին՝ տվյալ ժամանակահատվածի պահանջներին համապատասխան, Կառավարության առաջնահերթություններից բխող հնարավոր ծախսերը։
Հաշվի առնելով վերոգրյալը՝ հայտնում ենք, որ նախագծով ներկայացված առաջարկությունը հիմնավորված չէ, հետևաբար նաև՝ ընդունելի չէ:

	Չի ընդունվել։
Էլեկտրական շարժիչով տրանսպորտային միջոցների ներմուծման և (կամ) օտարման ժամանակ ԱԱՀ-ից ազատման արտոնությունը գործում է 2019 թվականի հուլիսի 1-ից։ Նշված արտոնությունը թույլ է տվել տարեցտարի ավելացնել նշված տրանսպորտային միջոցի ներմուծման ծավալները, զուգահեռ ընդլայնելով լիցքավորման և սպասարկման ենթակառուցվածքները։ 
Հարկ է նշել, որ Էլեկտրական շարժիչով տրանսպորտային միջոցների ներմուծման ժամանակ մաքսատուրքի գծով արտոնության հարցը քննարկվել է  Եվրասիական տնտեսական  հանձնաժողովի հարթակում, որի արդյունքում՝ 2022 թվականի մարտի 17-ի Եվրասիական տնտեսական  հանձնաժողովի խորհուրդի N39 որոշմամբ, սահմանվել է սակագնային արտոնություն՝ էլեկտրական շարժիչով տրանսպորտային միջոցների ներմուծման մաքսատուրքի վճարումից ազատման տեսքով։ Որոշմամբ Հայաստանի Հանրապետությանը սակագնային արտոնության շրջանակներում թույլատրվել է ներմուծել 2022 թվականի համար 7 հազար միավոր, 2023 թվականի համար՝ 8 հազար միավոր էլեկտրական շարժիչով տրանսպորտային միջոցներ։     Ներկայումս ԵԱՏՄ անդամ երկրների կողմից քննարկման փուլում է գտնվում 2024-2025 թվականների համար էլեկտրական շարժիչով տրանսպորտային միջոցների սակագնային արտոնություն տրամադրելու հարցը։ 
2019 թվականից առ այսօր ԱԱՀ-ի վճարումից ազատման և  մաքսատուրքի զրոյական դրույքաչափի կիրառման  արդյունքում աննախադեպ աճել են նշված տրանսպորտային միջոցների ներմուծման ծավալները։ Եթե 2019 թվականին Հայաստան է ներմուծվել 17 էլեկտրական շարժիչով տրանսպորտային միջոց, ապա 2022 թվականին դրանց ներմուծումը կազմել է 3485 միավոր։ Միաժամանակ ավելացել է լիցքավորման կայանների քանակը, եթե 2020 թվականին դրանց թիվը կազմել է 20 կայան, ապա 2022-ի վերջին այդ թիվը կազմել է 100 լիցքավորման կայան, որոնց միջոցով հնարավոր է  լիցքավորել միաժամանակ 150 էլեկտրական շարժիչով տրանսպորտային միջոց։  
Նշենք, որ էլեկտրական շարժիչով տրանսպորտային միջոցների ներմուծման մասով ԱԱՀ-ի վճարումից ազատման պարագայում՝ 2022 թվականին ՀՀ բյուջե չի մուտքագրվել 18,6 մլն ԱՄՆ դոլար (2022 թվականին ներմուծվել է 3485 էլեկտրական շարժիչով տրանսպորտային միջոց, ընդհանուր 112,1 մլն ԱՄՆ դոլար արժողությամբ)։ 
Նշենք նաև, որ 2022 թվականին ներմուծման մաքսատուրքի զրոյական դրույքաչափի կիրառման արդյունքում չի վճարվել ներմուծման մաքսատուրքի գծով 16,8 մլն ԱՄՆ դոլար, որից ՀՀ բյուջե կմուտքագրվեր  0,2 մլն ԱՄՆ դոլար։
ՀՀ օրենքի նախագծի ընդունումը թույլ կտա պահպանել առավել արտոնյալ հարկային ռեժիմ նշված ապրանքի համար, որի հիմնական նպատակն է շրջակա միջավայրի համար ոչ վնասակար տրանսպորտային միջոցի ներկրման և շրջանառության խթանումը։ Օրենքի ընդունմամբ հնարավորություն կընձեռնվի նաև հետագայում նվազեցնել շրջակա միջավայրի պաշտպանության հետ կապված ծախսերը, որոոնք հնարավոր կլինի ուղղել շրջակա միջավայրի պաշտպանության մասով այլ ծրագրերի իրականացմանը։ Հարկ է նշել, որ նշված օրենսդրական նախաձեռնությունը պետք չէ համադրել ԱԱՀ-ի մասով ՀՀ բյուջեի ծախսերի ավելացման/նվազեցմանն ուղղված այլ օրենսդրական նախաձեռնությունների հետ, քանի որ վերջինս ուղղված է՝ ի թիվս նշված հարցերի, նաև այլ տնտեսական նշանակություն ունեցող խնդիրների լուծմանը։ 


	5․ ՀՀ արդարադատության նախարարություն
	23.06․2023

	
	N 27․3/30591-2023

	«Հայաստանի Հանրապետության հարկային օրենսգրքում փոփոխություն կատարելու մասին» օրենքի նախագծի 1-ին հոդվածում «Հայաստանի Հանրապետության» բառերն անհրաժեշտ է հանել և նշված բառերը լրացնել «հարկային» բառից առաջ՝ նկատի ունենալով «Նորմատիվ իրավական ակտերի մասին» օրենքի 18-րդ հոդվածի 5-րդ մասը, համաձայն որի՝ սահմանադրական օրենք չհանդիսացող օրենսգրքի լրիվ անվանումը հիշատակելիս հետևյալ հաջորդականությամբ ներառվում են օրենքի ընդունման տարին, ամիսը (տառերով), ամսաթիվը, օրենսգրքի վերնագիրը և «օրենսգիրք» բառը, եթե վերնագիրը չի ներառում այն:
	Ընդունվել է

	6․ ՀՀ ազգային ժողով
	17.08․2023

	
	N

	Տեղեկացնում եմ Ձեզ, որ «Հայաստանի Հանրապետության հարկային օրենսգրքում փոփոխություն կատարելու մասին» օրենքի նախագծի վերաբերյալ առարկություններ չկան։
	Ընդունվել է




